
“Саноат кооперацияси ҳамда маҳаллийлаштириш жараёнларини ривожлантириш истиқболлари тўғрисида” ахборот
Саноат кооперацияси асосида тайёр маҳсулотлар, бутловчи буюмлар ва материалллар ишлаб чиқаришни маҳаллийлаштириш даражасини ошириш иқтисодиётни янада барқарор ва изчил ривожланишида, унинг ташқи омилларга тобелигини камайтиришда, ишлаб чиқариш жараёнларига янги самарали технологияларнинг татбиқ этилишини жадаллаштиришда муҳим аҳамият касб этади.
Айнан шунинг учун ҳам мамлакатимизда ушбу соҳани ривожлантириш бўйича қабул қилинаётган тизимли чора-тадбирлар сабабли 2010-2016 йилларда 2000 га яқин маҳаллийлаштириш лойиҳалари амалга оширилди ва бунинг натижасида умумий импорт ўрнини босиш самарадорлиги 7,5 млрд. АҚШ доллардан кўпроқни ташкил этди.
Олиб борилган импорт таҳлили шуни кўрсатмоқдаки, сўнгги уч йил ичида ишлаб чиқаришни маҳаллийлаштириш ҳисобига 100 дан ортиқ гуруҳ товарларнинг импорти бутунлай тўхтатилган (масалан, шахта вагонеткалари, вакуум насослар, кўтарма кранлари, ўтга ва кислотага чидамли материалларнинг айрим турлари, ҳар хил турдаги қурилиш жиҳозлари, сэндвич панеллар, сунъий синтетик газонлар, шиша банкалар, бутилкалар, крахмал, нон маҳсулотлари учун ачитқилар ва бошқалар), шунингдек, 350 дан ортиқ турдаги маҳсулотни четдан келтириш 2 баравардан зиёдга камайган (шу жумладан: телевизорлар, совутгич ва музлатгичлар, ёритиш мосламалари, чангютгичлар, автомобил фильтр ва радиаторлари, пўлат қувурлар, керамик плиталар, синтетик толаларнинг айрим турлари, тиббиёт ампулалари, полиграфик бўёқлар, болалар ўйинчоқлари, спорт анжомлари ва ҳ.к.).

 Ўзбекистон Республикаси Президентининг мамлакатимизни 2016 йилда ижтимоий-иқтисодий ривожлантиришнинг асосий якунлари ва 2017 йилга мўлжалланган иқтисодий дастурнинг энг муҳим устувор йўналишларига бағишланган Вазирлар Маҳкамасининг кенгайтирилган мажлисидаги маърузасидаги топшириғига асосан, иқтисодиётнинг тармоқлари кесимида маҳаллийлаштириш ва саноат кооперациясини ривожлантириш ҳисобига импорт ҳажмини камайтириш бўйича кенг кўламли ишлар амалга оширилмоқда.

Тармоқ корхоналарининг имкониятларини батафсил ўрганиш натижасида, 2017 йилда маҳаллий ишлаб чиқарувчилар томонидан ишлаб чиқарилган маҳсулотлар ва импорт ўрнини босувчи янги маҳсулот турларини ишлаб чиқаришни ташкил қилишга йўналтириш ҳисобига 1,1 млрд.долл.дан ортиқроққа ёки 23% га импортни камайтириш имконияти аниқланди.
Шу билан бирга, Иқтисодиёт вазирлиги томонидан Қорақалпоғистон Республикаси Вазирлар Кенгаши, вилоятлар ва Тошкент шаҳар ҳокимликлари билан биргаликда бугунги кунда импорт қилинаётган маҳсулотларни ҳудудий тасарруфдаги кичик корхоналарда ишлаб чиқаришни ташкил этиш ишлари бошлаб юборилди.

Маълумот ўрнида: Ҳозирги вақтда йиллик ишлаб чиқариш ҳажми 900 млрд.сўмлик 400 дан ортиқ қўшимча лойиҳалар аниқланган бўлиб, ушбу лойиҳаларда маҳсулот ишлаб чиқариш йўлга қуйилгандан кейин маҳаллийлаштириш дастурига қўшилиши ва белгиланган имтиёзлардан фойдаланиши мумкин. 
Ўзбекистон Республикаси Президентининг 2016 йил 26 декабрдаги 
ПҚ-2698-сонли «2017-2019 йилларда тайёр маҳсулот турлари, бутловчи қисмлар ва материалларни ишлаб чиқаришни маҳаллийлаштириш бўйича истиқболли лойиҳаларни амалга ошириш чора-тадбирлари тўғрисида”ги қарорига асосан навбатдаги маҳаллийлаштириш дастури тасдиқланган.

Ушбу дастур доирасида, 2017-2019 йиллар давомида 3,4 млрд.долларлик 
1146 та маҳаллийлаштириш лойиҳаларини амалга ошириш ҳисобига бугунги кунда талаб юқори бўлган саноат маҳсулотлари ишлаб чиқаришни ўзлаштириш кўзда тутилган.

Жумладан, 2017 йилда 960 та лойиҳани амалга ошириш ҳисобига 
6,5 трлн.сўмга яқин маҳаллийлаштирилган маҳсулотлар ишлаб чиқарилиши белгиланган.

Шу билан бирга, 122 турдаги ўзлаштиришга таклиф этилган маҳсулотлар рўйхати аниқланган.

Ўз навбатида, маҳаллий хомашё ва ресурслардан янада оқилона фойдаланишни рағбатлантириш, дастурга киришга таклиф этилаётган лойиҳалар экспорт салоҳиятини ривожлантириш мақсадида Маҳаллийлаштириш дастурига янги лойиҳаларни киритиш ягона мезон ва талаблари белгиланган бўлиб, унга кўра:
дастурига кириш учун талаб этиладиган минимал маҳаллийлаштириш даражаси Дастурга кирган йилдан бошлаб биринчи йилга 
36 фоиз, икинчи йилга 45 фоиз, учинчи йилга 50 фоиздан (машинасозлик ва металлни қайта ишлаш тармоғи маҳсулотларига мос равишда 36 фоиз, 40 фоиз, 50 фоиз) кам бўлмаган миқдорни таъминлаш;

маҳаллийлаштирилган маҳсулотлар соф тушумидан экспорт улуши иккинчи йили 20 фоиз, учинчи йили 30 фоиз бажариши кўзда тутилган.

Бунда юртимиздаги 36 фоиз маҳаллийлаштириш даражасини таъминловчи субвенцион шаҳар ва туманларда амалга оширилаётган лойихаларга юқоридаги белгиланган мезонлар тааллуқли эмаслигини алоҳида таъкидлаш лозим.
Шунингдек, Ўзбекистон Республикаси Иқтисодиёт вазирлиги расмий сайтидаги “Махаллийлаштириш дастурини шакллантиришни автоматлаштириш тизими“ дастурий комплексидан фойдаланган ҳолда Маҳаллийлаштириш дастурига таклиф этилган лойиҳа ҳужжатларини электрон тарзда амалга ошириш жорий этилган.

